
గొనితేరఁగ నింకొకకథ

విను మని యాతనికి వింతవేడుక దనరన్.

(7) మదమంజరికథ




	క.	
మనుజేశ్వర శుద్ధపటుం

డనురజకుం డొకఁడు మోహనాకార మహీ

జనవినుతను మదమంజరి

యనియెడివరపుత్రిఁ గనియె నంబవరమునన్.

	వ.	
అన్నారీమణిమోహనాకారంబు గనుంగొని ధవళుం డనురజకుండు మనోభవాధీనమానసుం డైన వానిజనకుం డెఱింగి దానిజననీజనకుల నొడంబడిచి యక్కన్యం దనతనూజునకు వివాహంబు గావించుకొని పురంబునకుం దోకొని పోయిన.

	క.	
ధవళుండును వేడుక నా

ధవళాంశుముఖి న్వినూత్నధవళాంబుజచా

రువిలోచనఁ బొంది మనో

భవసౌఖ్యము నొందుచుండెఁ బాయనివేడ్కన్.

	ఉ.	
అంతట నొక్కనాఁడు దనయల్లుని గూతును దోడితేర న

త్యంతముదం బెలర్పఁగ నిజాత్మజు శుద్ధపటుండు పంపఁగా

నెంతయుఁ బ్రీతి వాఁ డరిగి యిద్దఱఁ దోడ్కొని యేగు దెంచుచో

సంతతశోభితం బయిన చండికగేహముపొంత నక్కడన్.

	క.	
ధవళుఁడు దనమఱందిని

ధవళేక్షణ సచట డించి తానొకఁడుఁ బ్రభా

ధవళ మగు భద్రకాళీ

భవనంబున కరిఁగి యధికభక్తియుతుం డై.

		 ఈ పేజీలో చివరి మార్పు 9 అక్టోబరు 2020న 21:01కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

